
Хулосаи мухтасар 
 

Конститутсия ҳуқуқи ҳар кас барои ба таври инфиродӣ ва ё муштаракона 

пайравӣ кардан ба ин ё он дину мазҳаб ва ё бедин будан, ҳамчунин иштирок 

кардан дар расму маросимҳои диниро кафолат медиҳад. Дар Сарқонун 

омадааст, ки «Иттиҳодияҳои динӣ аз давлат ҷудоанд ва ба корҳои давлат 

дахолат намекунанд». Қонун намозгузориро танҳо дар ҷойҳои махсус иҷозат 

медиҳад, масҷидҳоро сабти ном ва макони ҷойгиршавиашонро танзим 

мекунаду иштироки шахсони аз 18 сола поёнро дар фаъолияти динӣ маҳдуд 

менамояд. Кумитаи дин, танзими анъана ва ҷашну маросимҳои назди 

Ҳукумати Ҷумҳурии Тоҷикистон салоҳияти васеъ дорад, аз ҷумла иҷозат 

додан ба сабтиноми иттиҳодияҳои динӣ, сохтмони ибодатгоҳҳо, иштироки 

кӯдакон дар таълими динӣ, паҳнкунии адабиёти динӣ ва ғайра. 
 

Шоҳидони Яҳво, ки аз соли 2007 кӯшиши сабтином шудан доранд, ба ин 

талоши худ идома медоданд, агарчанде баъзе аз пайравонашон аз таъқиби 

мақомот шикоят мекарданд. Шамил Ҳакимов, яке аз аъзои Шоҳидони Яҳво, 

ки соли 2019 пас аз дар хонааш пайдо кардани адабиёти ин ҳаракат ва 

Инҷил ба забони тоҷикӣ бо ҷурми «барангехтани адовати динӣ» зиндонӣ 

шуда буд, ба адои ҳукми чаҳоруним солааш идома медод. Бино бар 

иттилоъи манобеи Шоҳидони Яҳво, вазъи саломатии Ҳакимов дар давоми 

сол боз ҳам бадтар шудааст. 7 сентябр Кумитаи Ҳуқуқи Башари СММ як 

қароре нашр кард, ки дар он шикояти Анҷумани динии Шоҳидони Яҳво дар 

Душанбе (RAJW) оиди аз ҷониби ҳукумат поймол шудани ҳуқуқи онҳо 

тибқи Конвенсияи байналмилалии ҳуқуқи шаҳрвандӣ ва сиёсӣ (ICCPR)-ро 

таъйид намуд. Бино ба иттилои созмони ҷамъиятии «Форуми 18», дар моҳи 

май раиси Кумитаи дин Сулаймон Давлатзода ба пешвоёни калисои 

протестантӣ эълон кардааст, ки Кумита дигар ягон калисои навро сабти ном 

нахоҳад кард. 
 

Масҷидҳои суннимазҳаби ҳанафӣ ба иҷрои фатвои Шӯрои Уламо оиди 

манъи намозгузории занон дар масҷидҳо идома медоданд, ки ин ҳукм аз 

ҷониби ҳукумати кишвар дастгирӣ мешавад. Моҳи сентябр мақомот 

дӯконҳои фурӯши адабиёти динии Душанберо ва «муваққатан» бастанд, то, 

ба қавли худашон, масъалаи «воридкунӣ ва фурӯши ғайриқонунии китобҳои 

динӣ»-ро баррасӣ кунанд. Бино бар ҳисоботи Ҳукумат, мақомоти ҳифзи 

ҳуқуқ ба боздошт ва ҳабси афроди гумонбар ба узвият ва ё пуштибон аз 



гурӯҳҳои аз ҷониби ҳукумат мамнӯъ эълоншуда, аз ҷумла онҳое, ки аз 

аҳдофи сиёсии исломӣ ҳимоят мекунанду худро мухолифи сиёсии ҳукумат 

муаррифӣ менамоянд, идома медоданд. Моҳи май ҳукумат дар вокуниш ба 

эътирозҳои сокинони Вилояти Мухтори Бадахшони Кӯҳӣ (ВМБК), ки он ҷо 

ақаллиятҳои қавмӣ ва мазҳабии помирӣ зиндагӣ мекунанд, амалиёти, ба 

истилоҳ, «зиддитеррористӣ» анҷом дод. Мақомот эътирозгарон, фаъолони 

ҷамъиятӣ ва рӯзноманигоронро бо иттиҳоми ифротгароӣ ё ҳамкорӣ бо 

гурӯҳҳои мамнӯъи сиёсӣ боздошт карданд. Азбаски дин, мансубияти этникӣ 

ва сиёсат бо ҳам зич алоқаманданд, танҳо ба дину мазҳаб мансуб донистани 

сабаби ин ҳодисаҳо душвор аст. 
 

Радиои Озодӣ рӯзи 4 август хабар дод, ки Додгоҳи вилояти Бадахшон 

рӯҳонии 58-солаи исмоилӣ Музаффар Давлатмировро бо иттиҳоми «даъвати 

оммавӣ ба фаъолияти экстримистӣ» ба панҷ соли зиндон маҳкум кардааст. 

Ба иттилои созмони «Форуми 18», ҳамроҳ бо Давлатмиров ҳукумат 

дастикам ҳафт «маҳбуси ақидатии» дигарро ба хотири истифода аз озодии 

дин ва эътиқодашон зиндонӣ кардааст, ки аз инҳо шаш нафарашон 

мусулмон ва як нафар узви Шоҳидони Яҳво будаанд. Eurasianet дар 

гузориши худ аз 28 июл тафсилоти чандин амали фишор овардани мақомот 

ба ниҳодҳои башардӯстона ва рушди Оғохонро овардааст, ки ин ниҳодҳо бо 

ҷамоати исмоилиён алоқаманд буда, дар минтақаи ВМБК фаъолият 

мебаранд. 
 

Аз тарси таъқиби ҳукумат ҳатто афроде, ки дар мақомоти давлатӣ кор 

намекунанд, изҳор доштанд, ки аз муҳокимаи масоили эҳтиром ба 

гуногунии динӣ, аз ҷумла масъалаи тавҳин ва табъиз бар асоси эътиқоди 

динӣ худдорӣ мекунанд. Намояндагони ҷомеаи шаҳрвандӣ низ гуфтанд, ки 

маъмулан аз муҳокимаи масоили динӣ, алалхусус муносибати байни 

гурӯҳҳои гуногуни мазҳабӣ худдорӣ мекунанд. 
 

Дар давоми сол сафир ва дигар кормандони сафорати ИМА ва Департаменти 

Давлатӣ аз ҳукумат тақозо карданд, ки ба ӯҳдадориҳои худ оиди эҳтиром 

кардани озодии динӣ содиқ бошад. Сафир ва дигар кормандони сафорат бо 

ҳукумат масоили озодии дин ва эътиқодро муҳокима намуда, дар ин 

вохуриҳо қазияи узви зиндонии Шоҳидони Яҳворо баррасӣ мекарданд. 

Ҳамчунин, кормандони сафорат аз маҳдудиятҳо дар ширкати занону 

ноболиғон дар маросимҳои динӣ, таълими динии ҷавонон ва вазъи 

номусоиди пайравони Шоҳидони Яҳво дар кишвар изҳори нигаронӣ карданд. 

Дар доираи машварати солонаи дуҷониба, ки рӯзи 25 май дар Душанбе 



баргузор шуда буд, мақомоти амрикоӣ аз иҷрои ӯҳдадориҳои байналмилалии 

Тоҷикистон оид ба озодии дин ва эътиқод изҳори нигаронӣ карда, аз ҳукумат 

тақозо карданд, ки маҳдудиятҳои диниро сабук гардонад, узви зиндонии 

Шоҳидони Яҳворо озод намояд ва ба ваъдаи худ оиди даъват кардани 

гузоришгари вижаи СММ оид ба озодии дин ва эътиқод ба кишвар вафо 

кунад.  
 

Соли 2016, Тоҷикистон дар доираи қонун дар бораи озодиҳои динӣ дар 

кишварҳои ҷаҳон (International Religious Freedom Act) аз соли 1998 ба 

унвони як «кишвари боиси нигаронии хос» (CPC) таъйин шуда буд, ки ба 

нақзи шадиди озодии динӣ роҳ додааст ё онро таҳаммул кардааст. 30 

ноябри соли 2022 Котиби давлатии ИМА Тоҷикистонро бори дигар ҳамчун 

«кишвари боиси нигаронии хос» таъйин кард, вале аз эълони таҳримҳое, ки 

ба хотири «манофеи муҳими миллии Иёлоти Муттаҳида» таъин карда 

мешаванд, худдорӣ намуд. 
 

Бахши I. Демографияи динӣ 
 

Ҳукумати ИМА шумораи умумии аҳолии кишварро 9,1 миллион ҳадс 

мезанад (омори нимаи соли 2022), вале ҳукумати Тоҷикистон теъдоди 

аҳолиро каме бештар аз 10 миллион мешуморад. Ба андешаи мутахассисони 

маҳаллӣ, 90 дарсади аҳолии кишварро мусалмонон ташкил мекунанд, ки 

аксарашон суннимазҳаб буда, аз мактаби ҳанафия пайравӣ мекунанд. 

Тақрибан 3-4 фоизи мусулмононро шиъаҳои исмоилӣ ташкил медиҳанд, ки 

аксарашон дар шарқи кишвар дар ВМБК ба сар мебаранд. 
 

Бузургтарин гурӯҳи масеҳиёнро православҳои рус ташкил мекунанд. Ғайр аз 

ин гурӯҳҳои хурди масеҳиёни инҷилӣ, баптистҳо, католикҳои румӣ, 

адвентистҳои рӯзи ҳафтум, Шоҳидони Яҳво, лютеранҳо ва протестантҳои 

ғайрифирқаӣ низ ҳузур доранд. Ҳамчунин ҷамоатҳои хурдтари яҳудиён, 

баҳоиён ва Ҷамъияти байналмилалии шуури Кришна мавҷуданд. 
 

Бахши II. Вазъи эҳтиромгузории Ҳукумат ба озодиҳои динӣ 
 

Чорчуби ҳуқуқӣ 
 

Сарқонун Тоҷикистонро давлати дунявӣ эълон кардааст, ки дар он 

«иттиҳодияҳои динӣ аз давлат ҷудоанд ва набояд ба корҳои давлат дахолат 

кунанд». Тибқи Конститутсия ҳар як нафар ҳақ дорад чӣ ба таври инфиродӣ 

ва чӣ дар якҷоягӣ бо дигарон ба ин ё он дину мазҳаб пайравӣ кунад ва ё 

эътиқоди динӣ надошта бошад ва ҳамчунин дар расму маросимҳои динӣ 



иштирок кунад. Аз соли 2007 инҷониб ҳукумат ба Шоҳидони Яҳво анҷом 

додани фаъолиятҳои динии хилофи қонунҳои кишвар, аз ҷумла рад кардани 

хидмати ҳатмии ҳарбиро манъ мекунад.  
 

Қонун таъсисдиҳӣ ва фаъолияти иттиҳодияҳои диниеро, ки нажодпарастӣ, 

миллатгароӣ, хусумат, адовати иҷтимоиву динӣ, даъват ба зӯран сарнагун 

кардани сохти конститутсионӣ ва ташкили гурӯҳҳои мусаллаҳро тарғиб 

мекунанд, манъ мекунад. Конститутсия «ташвиқ ва тарғиб»-еро, ки ба 

хусумати динӣ ҳидоят мекунанд, манъ кардааст. Тибқи Конститутсия, 

идеологияи ҳеҷ як ҳизби сиёсӣ, иттиҳодияи ҷамъиятӣ ё динӣ, ҳаракат ё 

гурӯҳ наметавонад ҳамчун идеологияи давлатӣ эътироф шавад. 
 

Қонун барангехтани кинаву адоват ва низоъ дар асоси дину мазҳаб, ҳамчунин 

таҳқиру расидан ба эҳсосоти динии шаҳрвандони дигарро манъ мекунад. 
 

Қонун мафҳуми ифротгароиро (экстремизмро) ҳамчун фаъолияти одамон ё 

созмонҳое тафсир менамояд, ки ба ноором кардани субот, барҳам задани 

сохти конститутсионӣ ва ё ғасби ҳокимият нигаронида шудааст. Ин таъриф 

ҳамчунин барангехтани адовати диниро низ дар бар мегирад. Дар Кодекси 

ҳуқуқвайронкунии маъмурӣ барои ба таври ғайриҷиноятӣ барангехтани 

кинаю адовати иҷтимоӣ, нажодӣ, миллӣ, минтақавӣ ё динӣ ба мўҳлати аз 

панҷ то 10 шабонарӯз ҳабси маъмурӣ ё ҷарима ба андозаи аз 50 то 100 

нишондиҳанда барои ҳисобҳо (ҳукумат онро ҳамасола муқаррар мекунад) ё 

худ ҳудуди 3200 - 6400 сомонӣ ($315 - $630) ҷазо таъйин шудааст. Кодекси 

ҷиноӣ, вобаста ба ҷузъиёти парванда, барои ҷинояте, ки дар ҳамин асос 

содир шудааст, аз 2 то 12 соли зиндонро пешбинӣ мекунад. 
 

Шомил шудан ба созмонҳои аз назари қонун ифротгаро ва иштирок дар 

фаъолияти онҳо манъ аст. Ҳукумат феҳристи «созмонҳои ифротӣ»-ро тартиб 

додааст, ки ба гуфтаи онҳо тактикаи террористиро барои пешбурди ҳадафҳои 

сиёсии исломгаро истифода мебаранд, аз ҷумла Паймони Миллии 

Тоҷикистон, Ҳизби Наҳзати Исломии Тоҷикистон (ҲНИТ), Ҳизб-ут-Таҳрир, 

Ал-Қоида, ДОИШ, Ҷабҳат-ан-Нусра, Ихвонулмуслимин, Толибон, Ҷамоати 

Таблиғ, Гурӯҳи исломӣ (Ҷамъияти исломии Покистон), Ҳаракати исломии 

Туркистони Шарқӣ (ETIM), Ҳизби Исломии Туркистон (собиқ Ҳаракати 

исломии Узбакистон), Лашкари Таййиба, «Тоҷикистони Озод», «Созмони 

Таблиғот», «Ҷамоати Ансоруллоҳ», ҷунбиши сиёсии мухолифи «Гурӯҳи 24» 

ва ба шакли умум ҷунбиши Салафия. 
 

Кумитаи дин як мақоми давлатиест, ки асосан масъулияти назорат ва иҷрои 



тамоми муқаррароти қонунҳои марбут ба динро ба дӯш дорад. Маркази 

исломшиносии назди Дастгоҳи иҷроияи Президент дар таҳияи сиёсати давлат 

нисбат ба дин мусоидат мекунад.  
 

Қонун ба ҳайси иттиҳодияи динӣ ҳама гуна гурӯҳҳоеро муайян менамояд, 

ки дар он одамон бо ягон ҳадафи динӣ ба ҳам омадаанд. Иттиҳодияи динӣ 

як иттиҳодияи ихтиёриест, ки дар он пайравони як эътиқод ба ҳам 

омадаанд, то якҷоя ибодат кунанд, маросимҳои диниро ҷашн гиранд, 

донишҳои диниро таълим диҳанд ва ё арзишҳои динии худро паҳн кунанд. 

Барои бақайдгирии иттиҳодияи динӣ як гурӯҳи на камтар аз 10 нафари 

одамони аз 18 сола боло бояд аз мақомоти маҳалли зисташон санаде 

пешниҳод кунанд, ки он дар муддати панҷ соли охир дар ҳамин маҳал ба 

сар бурдани пайравони ин эътиқодро тасдиқ кунад. Сипас ин гурӯҳ бояд ба 

Кумитаи дин санади тасдиқкунандаи шаҳрвандии Тоҷикистонро доштани 

муассисони иттиҳодияро ҳамроҳ бо суроғаи манзил ва санаи зодрӯзашон 

пешниҳод кунад. Гурӯҳ бояд дар бораи эътиқод ва суннатҳои динии худ ва 

муносибаташ ба таҳсил, оила ва издивоҷ маълумот диҳад. Гуруҳ бояд дар 

оинномаи худ фаъолиятҳоеро зикр намояд, ки мехоҳад амалӣ созад ва пас аз 

сабти ном шудани иттиҳодияи динӣ ҳамасола оиди корҳои анҷомдодааш 

ҳисобот диҳад, вагарна сабтиноми он бекор карда мешавад. Тибқи 

маълумоти Кумитаи дин, дар кишвар 4058 иттиҳодияи динӣ сабти ном 

шудааст, ки 66-тои онҳо ғайриисломӣ ҳастанд, аз ҷумла Калисои 

Православии Рус ва Баҳоиҳо. Ин рақам аз соли 2021 боз бетағйир мондааст. 
 

Ҳукумат иттиҳодияҳоеро, ки ба хотири «баргузории ибодати муштарак» 

таъсис ёфтаанд, ба «ташкилотҳои динӣ» ва «ҷамъиятиҳои динӣ» ҷудо 

мекунад, ки инҳоро низ қонун муайян кардааст. Барои ба таври қонунӣ 

фаъолият кардан, ҳарду бояд дар мақомоти давлатӣ сабтином шаванд, ки ин 

равандро Кумитаи дин назорат мекунад. 
 

Тибқи қонун, ташкилоти динӣ метавонад ба таълимоти динӣ ва паҳн 

кардани эътиқоди динӣ машғул шавад. Ба ташкилоти динӣ метавон 

Маркази исломии Тоҷикистон (мақоми давлатиест, ки муассисаҳои динии 

мактаби ҳанафии суннимазҳабро назорат мекунаду ҳамчун Маркази 

ҷумҳуриявии дин сабти ном шудааст), масҷидҳои ҷомеъи марказӣ, 

ибодатгоҳҳои марказӣ, муассисаҳои таҳсилоти динӣ, калисову 

канисаҳоро дохил кард. Ташкилотҳои динӣ шахси ҳуқуқӣ буда, дар асоси 

оиннома амал мекунанд ва мебояд аз ҳудуди фаъолияти оинномавии худ 

катъиян берун нараванд. Онҳо метавонанд ташкилоти ноҳиявӣ, шаҳрӣ ё 

умумимиллӣ бошанд. 



Тибқи қонун ҷамъияти динӣ, баръакси ташкилоти динӣ, шахси ҳуқуқӣ 

набуда, аъзои он метавонанд барои амалисозии дигар фаъолиятҳои динӣ, 

ки дар қонун наомадаанд, ҷамъ шаванд. Масалан, шахсони алоҳида 

метавонанд ҷамъ шаванд, то якҷоя намоз гузоранд, дар намози ҷаноза 

иштирок кунанд ва идҳои мазҳабиро ҷашн гиранд. Ба ҷамъиятҳои динӣ 

метавон масҷидҳои ҷомеъ, масҷидҳои панҷвақта, ибодатхона ва дигар 

ҷойҳои ибодаткуниро дохил кард. Ҷамъияти динӣ низ, пас аз сабти ном 

шуданаш дар Кумитаи дин, бояд дар асоси оинномаи худ амал кунад, ки 

он хусусият ва доираи фаъолияташро муайян мекунад. 
 

Қонун барои иттиҳодияҳои диние, ки хилофи мақсаду вазифаҳои дар 

оинномаашон зикргардида фаъолият мебаранд, ҷазо пешбинӣ намудааст, ки 

ҷаримаи онро Кумитаи дин муайян мекунад. Қонун барои бидуни сабти ном 

анҷом додани фаъолияти динӣ, вайрон кардани муқаррарот оиди ташкил ва 

гузаронидани чорабиниҳои динӣ, адои намоз, расму оин ва маросимҳои 

динӣ берун аз ҷойҳои муқарраршуда ва фаъолият намудан берун аз доираи 

мақсаду вазифаҳои дар оиннома зикргардида ҷарима пешбинӣ мекунад. 

Барои бори аввал содир намудани қонуншиканӣ барои шахсони воқеӣ ба 

маблағи 960 - 1280 сомонӣ ($95 - $126), раҳбарони иттиҳодияҳои динӣ аз 

2560 то 3840 сомонӣ ($252 - $378) ва иттиҳодияҳои динии сабтиномшуда 

ҳамчун шахси ҳуқуқӣ ба маблағи аз 12 800 то 25600 сомонӣ ($1,260 - $2,500) 

ҷарима пешбинӣ шудааст. Барои дар давоми як соли баъди ҷаримаи аввал 

такроран содир намудани чунин қонуншиканӣ ҷарима барои шахсони воқеӣ 

то 2560-3840 сомонӣ ($252-$378), барои раҳбарони иттиҳодияҳои динӣ то 

6400-7680 сомонӣ ($630-800) ва барои иттиҳодияҳои динии сабтиномшуда 

ҳамчун шахси ҳуқуқӣ аз 32000 то 38400 сомонӣ ($3,000 - $3,800) зиёд карда 

мешавад. Дар сурати бидуни сабти ном фаъолият намудани иттиҳодияи 

динӣ, мақомоти маҳаллӣ метавонанд аз он ҷаримаи иловагӣ ситонанд ё 

ибодатгоҳро банданд. 
  
Қонун маҳдудияти озодии виҷдон ва динро дар ҳолате иҷозат медиҳад, ки 

агар ин озодии виҷдон ва дин, аз назари ҳукумат, таъмини ҳуқуқу озодиҳои 

дигарон, тартиботи ҷамъиятӣ, ҳифзи асосҳои сохти конститутсионӣ, 

амнияти давлат, ҳимояи кишвар, ахлоқи ҷамъиятӣ, сиҳатии аҳолӣ ва 

якпорчагии марзиро халалдор кунад. Ҳамчунин, иттиҳодияҳои динӣ бояд 

ҳамасола ба давлат оиди ибодату дигар чорабиниҳои амалӣ, таълимӣ ва 

тарғиботӣ маълумот пешниҳод кунанд. 
 

Тибқи Қонун дар бораи озодии виҷдон, идеологияи ҳеҷ як ҳизби сиёсӣ, 

иттиҳодияи ҷамъиятӣ ё динӣ, ҳаракат ё гурӯҳ наметавонад ҳамчун 



идеологияи давлатӣ эътироф шавад. Ин қонун ҳамчунин таъкид мекунад, ки 

давлат аз болои таҳсилоти динӣ назорат мекунад, то аз таълиму тарбияи 

ғайриқонунӣ, тарғибу паҳн кардани ақидаҳои ифротӣ ва адовати динӣ 

пешгирӣ кунад. 
 

Ҳамин қонун, ба хотири татбиқи сиёсати давлатӣ дар соҳаи дин, ба Кумитаи 

дин салоҳияти васеи таҳияи муқаррарот, аз ҷумла дастурҳо оиди иҷрои 

маросимҳои диниро медиҳад. Ғайр аз ин, Кумита барои сабтиноми 

иттиҳодияҳо, созмонҳо ва ҷамъиятҳои динӣ, сохтмони масҷиду 

ибодатгоҳҳо, фарогирии кӯдакон бо таълимоти динӣ ва паҳн кардани 

адабиёти динӣ иҷозат медиҳад.  
 

Тибқи қонун, мардон, дар сурати доштани маълумоти олӣ, бояд дар сафи 

қувваҳои мусаллаҳ як сол ва, дар сурати надоштани чунин маълумот, ду сол 

хизмат кунанд. Касоне, ки мехоҳанд ӯҳдадории хизмати ҳарбии худро 

бидуни адои воқеии чунин хизмат иҷро кунанд, метавонанд маблағи чунин 

хизматро пардохт карда, курси якмоҳаи омодабошии эҳтиётиро хатм 

кунанд. Дар қонун дар бораи хидмати алтернативии ғайриҳарбӣ чизе вуҷуд 

надорад. 
 

Кумитаи дин фаъолияти иттиҳодияҳои динӣ, аз ҷумла иҷрои расму 

ойинҳои диниро, ҳамчунин таҳия ва қабули санадҳои меъёриву ҳуқуқӣ, ки 

ба татбиқи сиёсати давлатӣ дар самти озодии виҷдон ва иттиҳодияҳои динӣ 

равона шудаанд, назорат мекунад. Иттиходияхои динӣ, аз рӯи дархости 

Кумитаи дин, бояд оиди манбаи даромадашон, руйхати молу мулк, 

харочот, шумораи кормандон, музди мехнату андозҳои пардохтшуда ва 

дигар маълумотро пешниход намоянд. 
 

Бо назардошти фарҳангу маънавиёти кишвар Қонун дар бораи озодии 

виҷдон ба мактаби Ҳанафии мазҳаби Суннӣ мақоми хос муайян мекунад, 

агарчанде ин мақом ягон таъсири ҳуқуқӣ надорад. 
 

Қонун хондани намозро танҳо дар чаҳор ҷой иҷозат медиҳад: масҷид, 

қабристон, хона ва зиёратгоҳ. Қонун дар бораи озодии виҷдон бақайдгирӣ, 

ҳаҷму шумора ва ҷойгиршавии масҷидҳоро вобаста ба теъдоди аҳолӣ танзим 

менамояд. Берун аз пойтахт барои ҳар 10 – 20 ҳазор аҳолӣ як масҷиди ҷомеъ 

иҷозат дода мешавад, ки дар он ҳам намози ҷумъа ва ҳам панҷ вақт намози 

ҳаррӯза хонда мешаванд. Масҷидҳои «панҷвақта» дар мавқеъҳое иҷозат дода 

мешаванд, ки шумоари аҳолиашон аз 100 то 1000 нафарро ташкил мекунанд. 

Дар пойтахт бошад сохтани масҷидҳои ҷомеъ барои ҳар 30 – 50 ҳазор аҳолӣ 



ва масҷидҳои «панҷвақта» барои ҳар 1000 – 5000 аҳолӣ иҷозат дода 

мешаванд. Қонун иҷозат медиҳад, ки дар ҳар як ноҳия ё шаҳр як масҷиди 

ҷомеъи марказӣ бошад, ки ҳамаи дигар масҷидҳои ин минтақа ба ҳамин 

масҷид тобеъ мешаванд. 
 

Масҷидҳо аз рӯи оиннома ва дар биноҳое фаъолият мекунанд, ки аз ҷониби 

иттиҳодияҳои динии расман сабтиномшуда ва ё аз ҷониби шаҳрвандони 

алоҳида ва ё худи аҳолӣ сохта шудаанд. Тибқи қонун, интихоби сархатибон 

(пешдарои намозгузорон дар масҷиди ҷомеи марказӣ, ки аз ҷониби ҳукумат 

тасдиқ шудааст), имомхатибон (пешдарои намозгузорон дар масҷиди ҷомеъ, 

ки аз ҷониби ҳукумат тасдиқ шудаасту дар намози ҷумъа хутба мекунад) ва 

имомҳо (пешдарои намозгузорон дар масҷиди панҷвақта, ки аз ҷониби 

ҳукумат тасдиқ шудааст) дар мувофиқа бо «мақоми дахлдори давлатӣ дар 

умури дин», яъне Кумитаи дин, сурат мегирад. Мақомоти маҳаллӣ тасмими 

ҷудо кардани қитъаи замин барои сохтмони масҷидҳоро дар мувофиқа бо 

«мақоми дахлдори давлатӣ дар умури дин» мегиранд. Кумитаи дин мавзӯи аз 

ҷониби ҳукумат тасдиқшудаи мавъизаҳои намози ҷумъаро ҳамроҳ бо 

нуктаҳои асосии ин мавъиза, ки аз ҷониби Маркази Исломӣ таҳийа шудаанд, 

паҳн мекунад. Имомхатибон метавонанд нуктаҳои асосии хутбаҳояшонро 

тағйир диҳанд ва ё ба он чизе илова кунанд; ба гуфтаи Кумитаи дин, барои 

риоя накардани ин муқаррарот ҳеҷ муҷозоте пешбинӣ нашудааст. 
 

Қонун дар бораи танзими анъана ва ҷашну маросимҳо ҷашнгирии 

маъракаҳои хусусӣ, аз ҷумла тӯйҳо, маросими дафн ва ё таҷлили мавлуди 

паёмбари ислом Муҳаммадро танзим мекунад, теъдоди меҳмонони ин 

чорабиниҳоро маҳдуд мекунад, ироаи тӯҳфаҳо ва дигар расму оинҳоро идора 

мекунад, то, ба қавли ҳукумат, аз харҷи аз ҳад зиёди мардум дар чунин 

чорабиниҳо пешгирӣ кунад. Ин қонун, ҳамчунин, қурбонӣ кардани чорво дар 

маросими «ҳафт» ва «чил»-ро манъ мекунад. Қурбонӣ кардани чорво танҳо 

дар моҳи Рамазон ва рӯзҳои Иди Қурбон иҷозат аст. Қонун дар бораи озодии 

виҷдон махсус қайд мекунад, ки намозгузории якҷоя, риояи ҷашну 

маросимҳои динӣ бояд дар доираи муқаррароте сурат гиранд, ки баргузории 

ҷамъомадҳо, гирдиҳамоиҳо, намоишҳо ва раҳпаймоиҳои осоиштаро танзим 

мекунанд. Қонун дар бораи танзими анъана ва ҷашну маросимҳо ба ҳукумат 

ваколат додааст, то, дар сурати рух додани ҳолатҳои изтирорӣ, аз ҷумла 

ҳолатҳои изтирории тиббӣ, маҳдудиятҳои иловагӣ ҷорӣ кунад. 
 

Тибқи қонун дар бораи танзими анъана ва ҷашну маросимҳо, «шахсони 

воқеӣ ва ҳуқуқӣ вазифадоранд, ки арзишҳои миллӣ, аз ҷумла забони давлатӣ 

ва либоси миллиро ҳифз намоянд». Тафсири анъанавии (на расмӣ) «либоси 



миллӣ» ҳиҷобро дар бар намегирад, ҳарчанд дар он шакли суннатии 

сарпӯши занона, руймол, ҳузур дорад. Кодекси ҳуқуқвайронкунии маъмурӣ 

мондани риш, пӯшидани ҳиҷоб ва ё дигар либосҳои мазҳабиро 

қонуншиканӣ ҳисоб намекунад. 
 

Қонуни дар бораи озодии виҷдон ба иттиҳодияҳои динии сабтиномшуда 

иҷоза медиҳад, ки, баъд аз гирифтани иҷозати Кумитаи дин, адабиёти динӣ 

ва дигар маводҳои дорои мундариҷаи диниро нашр, содирот, воридот, паҳн 

кунанд ва ё ба фурӯш гузоранд. Танҳо иттиҳодияву созмонҳои динии 

сабтиномшуда ҳуқуқ доранд корхонаҳое таъсис диҳанд, ки адабиёт ва дигар 

маводи динӣ таҳийа ва нашр кунанд. Ин маводҳо бояд ҳатман номи пурраи 

ташкилоти диниеро дошта бошанд, ки онро истеҳсол кардааст. 
 

Кодекси ҳуқуқвайронкунии маъмурӣ ба мақомоти давлатӣ ваколат медиҳад, 

ки барои истеҳсол, содирот, воридот, фурӯш ва паҳнкунии адабиёти динӣ 

бидуни иҷозати Кумитаи дин ҷарима банданд. Кодекс барои ин гуна 

қонуншиканӣ мусодираи чунин адабиёт ва ҷаримаҳои зеринро пешбинӣ 

мекунад: ба маблағи 3840-6400 сомонӣ ($378 - $600) барои шахсони воқеӣ, 

10 880 - 12 160 сомонӣ ($1100 - $1200) барои мансабдорони давлатӣ ва 38 

400 - 64 000 сомонӣ ($3800 - $6300) барои шахсони ҳуқуқӣ (ин категория 

тамоми созмонҳоро дар бар мегирад). Кодекси мазкур барои нашри адабиёт 

ё маводи дорои мазмуни мазҳабӣ бидуни зикри номи созмони диние, ки 

онро истеҳсол кардааст, ҷарима ба маблағи аз 38 400 то 51 200 сомонӣ 

($3800 - $5000) ва мусодираи маводро пешбинӣ мекунад; таъсиси корхонаи 

истеҳсоли адабиёти динӣ ё маводи дорои мундариҷаи динӣ, ба истиснои 

корхонаҳое, ки иттиҳодияҳои динии расман сабтиномшуда таъсис додаанд, 

боиси ҷарима ба андозаи 51 200 сомонӣ – 64 000 сомонӣ ($5000 – $6300) 

мегардад. 
 

Қонун дар бораи озодии виҷдон иҷозат намедиҳад, ки шахсони дар содир 

намудани ҷиноятҳо «алайҳи дахлнопазирии ҷинсӣ», терроризм, ифротгароӣ 

ва дигар «ҷиноятҳои вазнин» гунаҳкор муассис ё узви иттиҳодияи динӣ 

бошанд ва ё ба ҳайси имомхатиб таъин карда шаванд. 
 

Қонун дар бораи масъулияти падару модар иштироки шахсони аз 18-сола 

поёнро дар «фаъолиятҳои ҷамъиятии мазҳабӣ», аз ҷумла намозгузории онҳо 

дар масҷидро манъ мекунад. Шахсони аз синни 18-сола поён метавонанд дар 

маросими дафн ширкат кунанд ва дар хона таҳти назорати волидон 

намозгузорӣ кунанд. Қонун ба шахсони аз 18-сола поён имкон медиҳад, ки 

дар фаъолиятҳои динӣ, ки ҷузъи барномаҳои махсуси таълимӣ дар 



муассисаҳои динии ваколатдор мебошанд, иштирок кунанд. 
 

Қонун дар бораи масъулияти падару модар ба кӯдакони аз 7 то 18-сола 

иҷозат медиҳад, ки бо розигии хаттии волидон, берун аз соатҳои ҳатмии 

дарсӣ дар муассисасаи сабтиномшудаи динӣ таълимоти динӣ гиранд. Тибқи 

қонун, чунин таълимот набояд донишҳои диниеро такрор кунад, ки дар 

доираи барномаи мактаби миёна ё макотиби олӣ оиди таърихи дин 

омӯзонида мешаванд. 
 

Ба қавли Кумитаи дин, волидайн метавонанд ба фарзандонашон дар хона 

таълими динӣ диҳанд, агар фарзандон худ хоҳиши андухтани чунин 

донишро дошта бошанд. Агарчанде Қонун дар бораи озодии виҷдон ба 

волидайн имкон медиҳад, ки ба фарзандонашон таълимоти динӣ диҳанд, 

вале ҳамин қонун ба иттиҳодияҳои динӣ иҷозат намедиҳад, ки дар 

манзилҳои шахсӣ ба таблиғ ва ё таълимоти динӣ машғул шаванд. Ин 

қонун ҳамчунин имконоти шаҳрвандон барои гирифтани таълимоти динӣ 

дар хориҷа ва ё ба роҳ мондани иртибот бо созмонҳои динии беруна 

бидуни ризоияти Кумитаи динро маҳдуд мекунад. Барои пайдо кардани 

ҳуқуқи таҳсили дин дар хориҷа, донишҷӯён бояд аввал ягон муассисаи 

таҳсилоти динии дохилиро хатм кунанд ва сипас ба таври хаттӣ ризоияти 

Кумитаи динро соҳиб шаванд. Кодекси ҳуқуқвайронкунии маъмурӣ барои 

вайрон кардани ин муқаррарот барои шахсони воқеъӣ ба маблағи 5120-

8320 сомонӣ ($500-$820), барои кормандону роҳбарони иттиҳодияҳои 

динӣ ва мансабдорони давлатӣ ба маблағи 7680-9600 сомонӣ ($760-$950) 

ва барои барои шахсони ҳуқуқӣ ба маблағи 38400-51200 сомонӣ ($3800-

$5000) ҷарима муайян кардааст. 
 

Дар ҳоле, ки Вазорати маориф стандартҳои синфхонаҳову барномаҳои 

таълимиро муқаррар мекунад ва барои фаъолияти таълимии иттиҳодияҳои 

динӣ иҷозатнома медиҳад, Кумитаи дин масъулияти назорати иҷрошавии 

дигар муқаррароти қонунро ба дӯш дорад. Тибқи қонун, масоҷиди ҷомеи 

марказии ноҳияҳо ҳуқуқи кушодани мадрасаро доранд, ки дар он танҳо 

хатмкунандагони мактабҳои миёна метавонанд таҳсил гиранд. Вале алҳол 

дар кишвар ягон чунин мадраса амал намекунад, чун онҳо наметавонанд 

ба талаботи Вазорати маориф оиди сифати синфхонаҳо, омӯзгорони 

соҳибихтисос ва барномаи таълимӣ ҷавобгӯ бошанд. Дигар масҷидҳо, агар 

аз ҷониби ҳукумат сабти ном шудаву иҷозатнома дошта бошанд, ҳамчунин 

метавонанд, дар доираи оинномаҳояшон, барои толибилмони синфҳои 

поёнӣ таълимоти динӣ диҳанд. 

 



Қонун «бидуни иҷозат пешниҳод кардани таълими динӣ», аз ҷумла 

таълими онлайниро, ҷиноят мешуморад, ҳатто агар ин маводи таълимӣ 

ягон мундариҷаи ифротгароии динӣ надошта бошад ҳам. Кодекси 

ҳуқуқвайронкунии маъмурӣ барои вайрон кардани ин муқаррарот барои 

шахсони воқеъӣ ба маблағи 5760-9600 сомонӣ ($570-$950), барои 

кормандону роҳбарони иттиҳодияҳои динӣ ва мансабдорони давлатӣ ба 

маблағи 10240-10880 сомонӣ ($1000-$1100) ва барои барои шахсони 

ҳуқуқӣ ба маблағи 44800-57600 сомонӣ ($4400-$5700) ҷарима муайян 

кардааст. Ин кодекс ҳамчунин барои онҳое, ки таҳсилоти динии 

ғайрирасмӣ мегиранд ба маблағи 3200-5760 сомонӣ (320-570 доллар) 

ҷарима муқаррар намудааст. 
 

Тоҷикистон узви Конвенсияи байналмилалии ҳуқуқи шаҳрвандӣ ва сиёсӣ 

мебошад.  
 

Фаъолияти Ҳукумат 
 

Мақомоти қудратӣ ба боздошт ва ҳабси афроди гумонбар ба узвият ва ё 

пуштибон аз гурӯҳҳои аз ҷониби ҳукумат мамнӯъ эълоншуда идома 

медоданд, аз ҷумла гурӯҳҳое, ки аҳдофи сиёсии исломӣ доштанду худро 

ҳамчун мухолифи сиёсии ҳукумат муаррифӣ мекарданд. Соли 2022 вазири 

умури дохилии Тоҷикистон Рамазон Раҳимзода аз боздошти 365 гумонбар 

ба узвият дар созмонҳои «экстремистӣ» ва «террористӣ» хабар дод, ки ин 

нисбат ба як соли пеш 26 нафар зиёдтар аст. Прокурори генералӣ Юсуф 

Раҳмон дар нишасти хабарии 15 июл гуфт, дар шаш моҳи аввали соли 2022 

мақомоти ҳифзи ҳуқуқ 702 ҷинояти марбут ба ифротгароӣ ва тундгароиро 

ошкор ва сабт кардаанд, ки ин нисбат ба ҳамин давраи соли пешин 106 адад 

зиёд аст. Азбаски мансубияти диниву этникиву сиёсии боздоштшудагон ба 

ҳам зич алоқаманданд, танҳо ба дин нисбат додани ин боздоштҳо 

ғайриимкон аст. 
 

Бино ба хабари Радиои Озодӣ, мақомоти қудратӣ дар се моҳи аввали соли 

гузашта 31 нафарро ҳамчун узви созмонҳои террористиву ифротӣ гумонбар 

шуда, аз инҳо 14 нафарашонро боздошт карданд. Бино ба гузоришҳо, аз 

байни инҳо, панҷ нафарашон ҷангҷӯёни «Давлати исломӣ», ду нафарашон 

узви ҳаракати салафия, 10 нафарашон узви «Гурӯҳи 24», 12 нафарашон 

аъзои ҲНИТ ва ду нафарашон узви «Ҷамоати Ансоруллоҳ» мебошанд. 
 

Дар нимаҳои моҳи май, дар посух ба эътирозҳои Бадахшон, ки макони 

ақаллиятҳои қавмиву мазҳабии помирӣ мебошад, ҳукумат як «амалиёти 



зиддитеррористи»-ро анҷом дод, ки дар доираи он дастикам 220 нафарро 

боздошт намуда, 109 нафарашонро ба ҷурми ширкат дар эътирозҳо муттаҳам 

кард. Идомаи ин саркӯбиҳо бо боздошти рӯзноманигорону блогнависон 

анҷом ёфт. Тибқи иттилои Прокуратураи генералӣ, то моҳи октябр аллакай 

77 нафар маҳкум шуда буданд. Проруратура бархе аз афроди боздоштшударо 

ба ифротгароӣ ё ҳамкорӣ бо гурӯҳҳои мамнӯъи сиёсӣ, аз ҷумла ҲНИТ 

муттаҳам кард, ки ин ҷурм аз 10 то 18 соли зиндонро дар пай дорад. 
 

Бино ба хабари Радиои Озодӣ аз 4 август, додгоҳи вилоятии ВМКБ рӯҳонии 

58-солаи исмоилӣ Музаффар Давлатмировро бо ҷурми «даъвати оммавӣ ба 

фаъолияти ифротгароӣ» ба панҷ соли зиндон маҳкум кард. Манобеъи, ки бо 

созмони «Форуми 18» ва хабаргузории Бомдод, ки дар аврупо қарор ва ба 

мухолифин вобастагӣ дорад суҳбат карданд, арзёби карданд ки Давлатмиров 

шояд ба далели пешдаро шудан дар ҷанозаи яке аз пешвоёни ғайрирасмии 

маҳаллӣ, ки дар ҷараёни эътирозҳои моҳи май кушта шуда буд, зиндонӣ 

шудааст. Агарчанде мақомот Давлатмировро охири моҳи июл боздошт карда 

буданд, вале, бино ба гузориши созмони «Форуми 18» аз 17 октябр, аҳли 

хонавода ва дӯстони Давлатмиров то ҳол оиди дар куҷо адои ҳукм кардани ӯ 

ҳеҷ хабаре надоранд. Ба иттилои «Форуми 18», бо зиндонӣ шудани 

Давлатмиров теъдоди «маҳбусони ақидатӣ» дар кишвар ба ҳафт нафар расид, 

ки ба хотири амалисозии ҳуқуқи худ аз озодии виҷдон ва эътиқод зиндонӣ 

шудаанд. Шаш нафар аз ин «маҳбусони ақидатӣ» мусалмон буда, як 

нафарашон узви Шоҳидони Яҳво аст.  
 

Баъзе корбарони шабакаҳои иҷтимоӣ ба ҳодисаҳои Бадахшон ангезаи 

мазҳабӣ марбут карданд, чун аксари сокинони ин вилоят пайравони мазҳаби 

исмоилия буда, Оғохонро ҳамчун пешвои рӯҳониашон эътироф мекунанд. 

Созмонҳои ҷамъиятӣ, таҳлилгарон ва нозирон дар ин саркӯбкунии ҳукумат 

ҳадафи нест кардани мухолифони сиёсӣ ва таҳти контрол даровардани як 

минтақаи нооромро диданд. Созмони ғайридавлатии Дидбони ҳуқуқи башар 

дар шарҳи амали ҳукумат чунин гуфтааст: «сокинони ин минтақаи алоҳидаи 

кӯҳӣ як ақаллияти этникиву мазҳабӣ ҳастанд, ки ҳукумат онҳоро муддати 

тӯлонӣ табъиз мекунад». Дар як сӯҳбати худ бо оҷонсии иттилоотии 

давлатии «Ховар» директори Маркази исломшиносӣ Абдураҳим Холиқзода 

ҳар гуна иртиботи ҳаводиси ВМКБ бо динро бепоя хонда, гуфт: «Онҳое, ки 

мехоҳанд ба ин рӯйдодҳо тобиши мазҳабӣ бидиҳанд, бояд бидонанд, ки ба 

дину мазҳабу мардумашон хизмати хирсона мекунанд ва пойдевори қудрату 

нуфузи дину эътиқоди башариро вайрон менамоянд». Вай ҳамчунин таъкид 

кард, ки миёни пайравони мактаби исмоилия ва ҳанафӣ, ки аксарияти 

аҳолиро берун аз ВМКБ-ро ташкил медиҳанд, ҳеҷ ихтилофе вуҷуд надорад. 



Гузориши Eurasianet аз 28 июл аз чандин ҳолати фишори мақомот болои 

ниҳодҳои башардӯстона ва рушди Бунёди Оғохон нақл мекунад, ки бо 

ҷамоати исмоилия алоқаманд буда, дар ВМКБ фаъолият мебаранд. Мақомот 

лагерҳои ҳарсалаи тобистонаи ҷавононро, ки аз ҷониби Шабакаи Рушди 

Оғохон маблағгузорӣ мешаванд, бастанд. Шарофат Мамадамбарова, ки аз 

миёнаи солҳои 90-ум бо Бунёди Оғохон (AKF) ҳамкорӣ намуда, нахустин 

президенти Шӯрои Исмоилиёни Тоҷикистон мебошад, рӯзи 18 август ба 

Радиои Озодӣ гуфт, ки Кумитаи давлатии амнияти миллии Тоҷикистон ӯро 

барои сӯҳбат даъват намуда, дар барои фаъолияти Бунёди Оғохон дар 

кишвар, нооромиҳои моҳи май ва мушаххасан якчанд сокини боздоштшудаи 

Вилояти Бадахшон, бозпурсӣ кардааст. 
 

Моҳи феврал мақомот Шоҳида Маҳмадҷонова, модари блогнависи тоҷики 

муқими Олмон Шерзод Маҳмадҷоновро, ки бо интиқодҳои шадидаш аз 

сиёсати ҳукумат дар мавриди занони ҳиҷобпӯш маъруф аст, боздошт 

карданд. Вазорати корҳои дохилӣ Шоҳида Маҳмадҷоноваро ба ифротгароӣ 

ва ҳамкорӣ бо «Гурӯҳи 24» муттаҳам кардааст. Вазорат дар посух ба иддаои 

Шерзод Маҳмадҷонов гуфтааст, ки ӯро на ҳамчун блогер ва на ҳамчун узви 

ягон гурӯҳи мухолифин, балки ҳамчун як нафаре дар пайгард қарор 

додааст, ки ҷинояти дорои характери террористиву экстремистӣ содир 

намудааст. Шерзод, дар навбати худ, ба Радиои Озодӣ гуфт, афроде, ки ба 

бовари ӯ, ба мақомот рабт доранд, ба ӯ гӯшрас кардаанд, ки дар сурати ба 

ватан баргаштану аз корҳои кардааш тавба кардан, модари ӯро озод 

мекунанд. Моҳи апрел додгоҳи ноҳия Маҳмадҷоноваро барои дар You Tube 

ба ҷонибдории «Гурӯҳи 24» ва ҲНИТ шарҳҳои зиддиҳукуматӣ нашр 

краданаш бо иттиҳоми ифротгароӣ ба 6 соли зиндон маҳкум кард. 
 

Шамил Ҳакимов, як узви Шоҳидони Яҳво, ки соли 2019 пас аз пайдо 

кардани адабиёти Шоҳидони Яҳво ва Инҷил бо забони тоҷикӣ дар хонааш 

бо иттиҳоми «барангехтани адовати динӣ» зиндонӣ шуда буд, адои ҳукми 

чаҳорунимсолаашро идома медод. Тибқи маълумоте, ки Шоҳидони Яҳво ба 

созмони «Форуми 18» пешниҳод кардаанд, новобаста аз исрори маъмурони 

маҳбас оиди расонидани ёрии зарурии тиббӣ, саломатии Ҳакимов дар 

давоми сол бадтар шудааст. Шоҳидони Яҳво гуфтаанд, ки ин марди 71-сола 

дар ростои хатари аз даст додани ҳарду пой қарор дорад, ба бемории 

гипертония гирифтор асту дар кори дил ва рагҳои хунгузараш мушкил 

дорад ва нури чашмонашро аз даст дода истодааст. Пас аз он, ки мақомот 

ҳукми 7,5-солаи Ҳакимовро то ин вақт аллакай ду маротиба каср карда, 

тобистони соли 2022 боз ба 2 солу 3 моҳи дигар кам карданд, интизор 

мерафт, ки ӯ моҳи майи соли 2023 аз маҳбас озод шавад, вале аз ҳаққи 



таблиғ кардан ба муддати се сол маҳрум мешавад. Ба гуфтаи Шоҳидони 

Яҳво, мақомот ҳамаи кӯшишҳои пеш аз мӯҳлат раҳо шудан ё бо табобати 

муносиб таъмин карда шудани Ҳакимовро рад карданд. Маъмурияти 

зиндон моҳи январ дархости пеш аз мӯҳлат шартан озод кардани 

Ҳакимовро рад кард; дархости моҳи апрели соли ҷорӣ оиди бинобар вазъи 

саломатӣ озод кардани ӯ дар як ҳолати номуайянии ҳуқуқӣ дар интизори 

хулосаи комиссияи тиббӣ ва баррасии такрории парванда боқӣ мондааст. 

Моҳи август Ассотсиатсияи аврупоии Шоҳидони Яҳво ба сарвазири 

кишвар ҳамчун раиси комиссияи афв муроҷиат карда, хостори ташкили 

видеоконфронс барои арзёбии вазъи саломатии Ҳакимов шуда буд, вале то 

охири сол ҳеҷ посухе аз ӯ нагирифт. Рӯзи 2 ноябр, пас аз баргузории се 

ҷаласаи пӯшида, додгоҳи шаҳри Хуҷанд дархости Ҳакимов оиди 

муваққатан озод кардани ӯ ба хотири муолиҷаро рад кард. Тибқи 

маълумоте, ки Шоҳидони Яҳво ба «Форуми 18» пешниҳод кардаанд, 

Ҳакимов дар мурофиаи рӯзи 27 октябр аз вазъи саломатии худ шикоят 

кардааст, вале додгоҳ ариза ва дархости уро оиди таъмин намудани 

ташхиси мустақили тиббӣ рад кард. Намояндагони Шоҳидони Яҳво 

эътирози худро нисбати муқаррароти қонун дар бораи хизмати ҳарбӣ 

идома медоданд, чун, ба гуфтаи онҳо, хизмати алтернативии дар қонун 

омада иштироки бевоситаи онҳо дар артишро талаб мекунад (тавассути 

омӯзиш), пардохти маблағ ба Вазорати мудофиаро талаб мекунад, ки ин 

хилофи эътиқодашон аст ва барои озод шудан аз хизмати ҳарбӣ дар асоси 

эътиқоди динӣ имконият намедиҳад. 
 

Раиси Кумитаи дин Давлатзода гуфт, дар мамлакат 49 масҷиди ҷомеъи 

марказӣ, 327 масҷиди ҷомеъ, 3612 масҷиди панҷвақта, 66 иттиҳодияи 

динии ғайриисломӣ, як маркази исломӣ ва се ҷамоатхона (марказҳои 

ҷамъияти исмоилия, ки дар онҳо ҳам чорабиниҳои динӣ ва ҳам фарҳангӣ 

баргузор мешаванд) расман сабти ном шудаанд, ки дар маҷмуъ 4058 

иттиходияҳои диниро ташкил менамоянд. Ин рақамҳо аз соли 2021 боз 

бетағйир монданд, чун Кумитаи дин дар соли 2022 ягон иттиҳодияи динии 

навро ба қайд нагирифтааст. 
 

Шоҳидони Яҳво кӯшиши худро барои сабти ном шудан, ки он соли 2007 

шурӯъ шуда буд, идома доданд, Баъзе аъзои ин ҷамъият аз таъқиби мақомот 

шикоят карданд. Рӯзи 28 июн Шоҳидони Яҳво ба «Форуми 18» гуфтанд, 

манъи сабти ном, ки аз соли 2007 боз идома дорад, ҳуқуқи онҳоро дар 

мавриди озодии дин ва эътиқод «ҷиддан маҳдуд кардааст». Ҳайатҳои 

байналмилалии Шоҳидони Яҳво кӯшишҳои зиёде ба харҷ додаанд, то бо 

намояндагони мақомоти маҳаллӣ мулоқот кунанд, аммо, ба гуфтаи онҳо, 



мақомот аз чунин мулоқот саркашӣ ва аз муколама худдорӣ мекарданд. 

Тибқи иттилои «Форуми 18», дар тули солҳои 2021 ва 2022 Раёсати 

мубориза бо ҷиноятҳои муташаккили вилояти Суғд чанд нафар аъзои 

Шоҳидони Яҳворо дар робита бо Шамил Ҳакимов бозпурсӣ кардааст. 

Хуршед Раупов, муовини сардори ин шӯъба, ба «Форуми 18» бозпурсии 

аъзои Шоҳидони Яҳворо таъйид намуд, аммо аз гуфтани сабаби чунин 

бозпурсиҳо худдорӣ кард. 
 

Рӯзи 7 сентябр Кумитаи ҳуқуқи башари Созмони Милали Муттаҳид як 

қарореро («андешаҳое, ки кумита қабул кардааст») нашр кард, ки шикояти 

Ассотсиатсияи Шоҳидони Яҳво (RAJW) дар Душанберо таъйид намуд ва 

изҳор дошт, ки ҳукумат ҳуқуқи дар Конвенсияи байналмилалии ҳуқуқи 

шаҳрвандӣ ва сиёсӣ (ICCPR) дарҷгардидаи Шоҳидони Яҳворо поймол 

кардааст. Кумита изҳор дошт, ки ҳеҷ яке аз далелҳои пешовардаи ҳукумат 

барои қабули қарор оиди манъ кардани фаъолияти Шоҳидони Яҳво ва рад 

кардани сабти номи дубораи он қаноатманд нестанд ва ҳуқуқи онҳоро дар 

доираи конвенсияи ICCPR маҳдуд мекунанд, ки ин конвенсия ба ҳар як 

нафар «ҳуқуқ барои озодии андеша, виҷдон ва динро» таъмин менамояд, 

мисли он, ки ба аъзои RAJW озодии таъсиси иттиходияхоро кафолат 

медиҳад. Ба гуфтаи кумита, дар натиҷа «мусодираи маводи динӣ, ҳабсу 

боздошт, бозпурсӣ, кофтукоб, латукӯб ва депортатсияи аъзои Шоҳидони 

Яҳво» сурат гирифт. Кумита изҳор дошт, ки ҳукумат ҳамчун 

имзокунандаи ICCPR, «ӯҳдадор аст, ки RAJW-ро бо василаи муассири 

ҳимояи ҳуқуқӣ таъмин намояд ва ба онҳое, ки ҳуқуқашон дар доираи ин 

конвенсия поймол гаштааст, «ба шакли пурра товон диҳад». Кумита аз 

ҳукумат тақозо кардааст, ки дар муддати 180 рӯз дар бораи чораҳои 

андешидааш ҷиҳати иҷрои қарори қабулшуда маълумот пешниҳод кунад 

ва ҳамчунин аз ҳукумат талаб кард, ки ин қарорро бо забони тоҷикӣ нашр 

ва ба таври васеъ паҳн кунад. Тибқи ин қарор, ҳукумат муваззаф карда 

мешавад, ки дар оянда барои пешгирӣ аз чунин қонуншиканиҳо тамоми 

чораҳои заруриро андешад. 
 

Тибқи иттилоъи «Форум 18» ва созмони ғайридавлатии «Дарҳои боз» 

(Open Doors), раиси Кумитаи дин Давлатзода дар авохири моҳи май 

раҳбарони калисоҳои протестантиро даъват намуда, гуфтааст, ки кумита аз 

ин ба пас дигар ягон калисои навро сабти ном намекунад. Баъзе аъзои 

калисоҳои мухталифи протестантӣ бе зикри номашон гуфтанд, ки 

Давлатзода «ба таври ошкоро моро ҳушдор дод, ки ҷавонони то 18-сола 

озодии дину эътиқод надоранд, набояд дар фаъолияти калисо ширкат 

кунанд ва барои онҳо ҳеҷ гуна лагерҳои мазҳабӣ иҷозат дода намешавад.» 



Кумитаи дин дархости чандин калисоро барои сабтином шудан рад 

кардааст, гуфт як пайрави калисои протестантӣ бе зикри номаш ба 

«Форуми 18». 
 

Тибқи иттилои «Форуми 18», моҳи август Кумитаи дин ба унвони тамоми 

ҷамъиятҳои динии ғайриисломӣ саволномаҳо фиристод, ки дар он маълумоти 

мукаммал дар бораи ҳамаи аъзои ҷамъият ва оилаи онҳо, ҳамчунин маълумот 

дар бораи ҳама гуна кӯмакҳои молии аз шахсони воқеӣ ё созмонҳои хориҷӣ 

гирифташударо талаб мекард. Ҳукумат аз ҷамъиятҳои динӣ талаб карда буд, 

ки дар бораи ҳар як узви худ ва оилаи ӯ маълумоти зеринро пешниҳод 

кунанд: сана ва ҷои таваллуд, суроғаи хона ва кор, вазъи оилавӣ, маълумоти 

пурра дар бораи таърихи таҳсил ва шуғл, шиноснома ва ғайра. Кумитаи дин 

иҷрои ҳарсолаи ин талаботро пас аз қабули Қонуни дин дар соли 2018 шурӯъ 

карда буд. Манбаъҳо ба «Форуми 18» гуфтанд, ки Кумитаи дин аз масҷидҳо 

пур кардани чунин саволномаҳоро талаб накардааст. Аъзои ҷамоатҳое, ки 

чунин пурсишномаҳоро гирифтаанд, ба «Форуми 18» гуфтанд, ки онҳо 

суолҳои фиристодаи ҳукуматро ҳамчун нақзи озодии дину эътиқод ва 

ҳамчунин ҳуқуқашон ба дахолатнопазирии маълумоти шахсӣ меҳисобанд. 
 

Як пайрави калисои протестантӣ, бе зикри номаш, ба «Форуми 18» гуфт, ки 

мақомот дар моҳи январ як гурӯҳи протестантҳоро дар вилояти Суғд бо 

ҷурми «бурдани фаъолияти динӣ бидуни иҷозати расмӣ» ҷарима карданд. Як 

пайрави дигари ин калисо, ҳамчунин бе зикри номаш, ба «Форуми 18» гуфт, 

ки онҳо бидуни сабти ном барои ибодат ҷамъ мешаванду хавф доранд, ки 

мақомот ҳар лаҳза метавонанд онҳоро муҷозот кунанд. Вай ҳамчунин афзуд, 

ки то 15 гурӯҳи дигари протестантҳоро медонанд, ки сабтином нашудаанду 

вале мехоҳанд, ки расман сабти ном шаванд. Протестанти сеюм ин рақамро 

ба 20 адад ҳадс зад. Аъзои калисои баптистӣ ба «Форуми 18» гуфтанд, ки 

онҳо дар Душанбе як ҷамоати хурде доранду барои ибодат мунтазам ҷамъ 

мешаванд, вале онҳое, ки берун аз шаҳр иқомат доранд, наметавонанд дину 

оини худро фаъолона риоя кунанд, чун назорат дар қишлоқҷойҳо сахттар аст. 
 

Дар гузориши «Форуми 18» аз 24 октябр омадааст, ки ҳукумат «ба 

маҳдудсозии ҳуқуқи мусалмонон дар самти озодии дин ва эътиқод» идома 

медод. Бино ба гузоришҳо, президент Раҳмон дар баромадаш рӯзи 24 

феврал гуфтааст (баъдан ин порча аз нусхаи нашршудаи суханронии ӯ ҳазф 

карда шудааст), ки «мардум ба масҷид бояд танҳо барои намозгузорӣ 

биёянд ва баъд аз намоз бояд онро тарк кунанд; масҷид набояд ҷои 

ҷамъомад ва сӯҳбат бошад». 

 



22 январ як корманди мақомоти амниятӣ як оилаи Шоҳидони Яҳво дар ш. 

Истаравшани вилояти Суғдро оиди таъсиси як гурӯҳи нави Шоҳидони Яҳво 

вилоят пурсуҷӯ кардааст. Вақте сардори оила гуфтааст, ки дар ин бора чизе 

намедонад, он масъул ваъда додааст, ки тафтишотро идома хоҳад дод. 
 

Моҳи май полис як узви Шоҳидони Яҳворо пас аз он боздошту бозпурсӣ 

кард, ки ӯ тариқи телефон бо касе дар бораи эътиқодаш сӯҳбат кардааст. Дар 

рафти бозпурсӣ корманди милитсия гуфтааст, ки онҳо зангҳои ӯро сабт 

кардаанд ва мехоҳанд сабаби занг заданашро фаҳманд. Мақомот гуфтанд, ки 

ҳамаи нафарони бо ӯ сӯҳбат кардаро бозпурсӣ хоҳанд кард. Маълумоти 

бештаре дар бораи ин ҳодиса дастрас нест. 
 

Созмонҳои ҷамъиятӣ аз идомаи маҳдудиятҳои ҳукумат алайҳи имомхатибон 

ва имомҳо хабар доданд, аз ҷумла муайян ва таъйин кардани мавзӯи 

хутбаҳо аз ҷониби ҳукумати марказӣ, иҷозат надодан ба баъзе аз 

имомхатибон барои иҷрои баъзе маросимҳо ва ғайра. 8 феврал ҳангоми 

нишасти хабарӣ дар посух ба суоли хабарнигори Sputnik Тоҷикистон дар 

бораи бидуни ҳеҷ гуна тафсир ироа кардани мавъиза аз ҷониби баъзе аз 

имомхатибҳо ва ба иштибоҳ роҳ додани онҳо Раиси Кумитаи дин 

Давлатзода гуфт, ки ин амр бозгӯи сифати пасти дониши баъзе аз номзадҳо 

ба мақоми имомхатибон ва талош накардани онҳо барои такмили 

донишҳояшон мебошад. 
 

Масҷидҳои суннимазҳаби ҳанафӣ ба риоя кардани фатвои Шӯрои Уламо, ки 

ҳануз моҳи августи соли 2004 дода буду ҳукумат аз он дастгирӣ менамояд, 

идома медоданд, ки ин фатво намозгузории занон дар масҷидро манъ 

мекунад. Дар айни замон, ба занони пайрави мактаби Исмоилия иҷозат аст, 

ки дар ҷамоатхонаҳои Бадахшон ва Душанбе дар маросимҳои динӣ иштирок 

кунанд. 
 

Агарчанде қонун пӯшидани ҳиҷоб ё мондани ришро манъ намекунад, вале 

бино бар гузоришҳои созмонҳои ғайридавлатӣ мақомот ҳамоно ба маъракаи 

тарғиби худдорӣ аз «либос ва фарҳанги бегона» идома медоданд. Бино бар 

гузориши «Форуми 18», ҳукумат занони ҳиҷобпӯшро ҳануз ҳам мавриди 

ҳадаф қарор медод, агарчанде ҳомиёни ҳуқуқ ва мусулмонон аз паст шудани 

шиддат ва маҳдуд шудани ҷуғрофиёи чунин амалҳо хабар додаанд. Радиои 

Озодӣ рӯзи 17 ноябр хабар дод, ки маъмурони пулис ва шахсони номаълум 

асноди баъзе мардони ришдор ва занони ҳиҷобпӯшро дар даромадгоҳҳои 

шарқӣ ва ҷанубии Душанбе тафтиш мекунанд. Дар посух ба суоли 

хабарнигори Озодӣ яке аз занони тафтишкунанда гуфт, ҳадаф аз ин санҷиш 



тарғиби фарҳанги миллӣ ва мубориза бо таъсири фарҳанги «ба тоҷикон 

бегона» аст. Вазорати корҳои дохилӣ, Кумитаи кор бо занон ва оила ва 

ҳамчунин Кумитаи дин даст доштанашон дар ин санҷишҳоро рад карданд. 
 

Радиои Озодӣ рӯзи 1 июл хабар дод, ки кормандони пулис Элобат 

Оғаликоваи 60-соларо, ки мехост дар ҷашни Рӯзи Ваҳдати миллӣ, 27 июн, 

ширкат кунад, боздошт ва латукӯб кардаанд. Ба қавли Оғаликова, маъмурони 

пулис ба ӯ иҷоза надоданд, ки ба маркази фарҳангии маҳал ворид шавад, чун, 

ба ақидаи онҳо, либоси сиёҳе, ки ӯ барои азои писараш пӯшидааст, ба фазои 

ҷашнии ин чорабинӣ номуносиб будааст. Бино ба гузоришҳо, маъмурон ӯро 

маҷбуран ба мошин савор карда, ба идораи пулис бурданд. Ба гуфтаи 

Оғаликова, вай дар мошин аз зарби мушт аз ҳуш рафтааст ва баъди ба 

шӯъбаи пулис расидан маъмурон ӯро боз лату кӯб карда, ҳафт соат дар он ҷо 

нигоҳ доштаанд. Шӯъбаи корҳои дохилии ноҳияи Спитамен боздошти 

Оғаликоваро тасдиқ кард, вале латукӯби ӯро рад намуд. Онҳо тасдиқ 

карданд, ки алайҳи ӯ барои итоат накардан ба талаби қонунии корманди 

пулис парвандаи маъмурӣ оғоз шудааст. Ба қавли Оғаликова, пас аз он, ки ӯ 

ҳамроҳи писари дигараш расман шикоят намуданд, пулис таҳдид кард, ки 

ҳардуро ба мӯҳлати 15 рӯз ба ҳабс хоҳад гирифт. 
 

Мақомот назорат аз болои кулли адабиёти дорои мундариҷаи диниро идома 

медоданд. Раиси Кумитаи дин Давлатзода дар нишасти хабарии 25 июл изҳор 

дошт, ки Раёсати таҳлили динии кумита дар нимсолаи аввал 247 маҷмӯаи 

маводи барои ташхиси динӣ пешниҳодшударо баррасӣ намуда, 95-тои онро 

тасдиқ ва 152-тоашро рад кардааст. Аз байни матнҳои тасдиқшуда 1262 матн 

(92,8 дар сад аз 1359 матни баррасишуда) характери динӣ доштанд. Кумита 

истифодаи 98 адад адабиёти динӣ, 1746 варақа, 127 CD, 11 телефони мобилӣ 

ва як флешкардро манъ кард. Давлатзода на дар бораи матолиби баррасишуда 

ва на оиди сабабҳои тасдиқ нашудани матнҳо ҳеҷ тафсилоте надод.  
 

Радиои Озодӣ рӯзи 2 сентябр хабар дод, ки мақомот дӯконҳои фурӯши 

китобҳои диниро дар шафати масҷиди марказии Душанбе бастаанд. Афшин 

Муқим, сухангӯи Кумитаи дин, рӯзи 7-уми сентябр ба хабаргузории 

мустақили «Азия-Плюс» гуфт, мақомот ба ин иқдом ҳамчун вокуниш ба 

воридот ва фурӯши ғайриқонунии китобҳои динӣ ва нақзи ҳуқуқи 

муаллифӣ даст задаанд. Афшин Муқим ҳамчунин гуфт, қонунгузории 

Тоҷикистон талаб мекунад, ки тамоми китобҳои динӣ, қабл аз ворид ва ба 

фурӯш гузошта шудан, бояд аз ташхиси коршиносон гузаранд ва дӯконҳои 

китобфурӯшӣ то замони аз ҷониби Кумитаи дин баррасӣ шудани 

китобҳояшон муваққатан баста шудаанд. Ба гуфтаи Афшин Муқим, баста 



шудани матбааи динӣ ба поймолшавии ҳуқуқи муаллиф аз ҷониби ин 

матбаъа иртибот дорад, зеро ин чопхона дар ғайриқонунӣ нашр кардан ва 

ба фурӯш баровардани китобҳо айбдор мешавад. Дӯконҳои китобфурӯшӣ 

танҳо дар охири сол аз нав боз шуданд. 
 

Дар аввалҳои соли 2022 мақомоти гумруки вилояти Хатлон дар гузаргоҳи 

марзии Панҷи Поён тақрибан 5200 нусхаи Қуръонро мусодира карданд, ки 

аз Афғонистон дар як мошини боркаш ба Тоҷикистон ворид карда 

мешуданд. 22 июл Радиои Озодӣ хабар дод, ки мақомоти гумрук ин 

китобҳоро бозпас ба Афғонистон фиристодаанд. Раиси Кумитаи дин 

Давлатзода дар нишасти матбуотии рӯзи 25 июл зимни шарҳи ин мавзӯъ 

гуфт, тибқи қонунгузории мавҷуда тамоми адабиёти динӣ, қабл аз ворид 

шудан ба кишвар, бояд аз ташхиси динӣ гузаранд. Китобҳои зикршуда, ба 

қавли ӯ, барои баррасӣ ба Кумитаи дин пешниҳод нашуда буданд. Вай 

ҳамчунин гуфт, дар Тоҷикистон тамоми шароит барои нашри 

баландсифати Қуръон вуҷуд дорад ва ҳеҷ зарурате барои воридоти он аз 

кишварҳои дигар нест. 
 

Моҳи октябр «Форуми 18» хабар дод, ки Linguatech, маркази тарҷумаи 

матнҳои динӣ ба забони тоҷикӣ, ки дар тарҷумаи Инҷил кор кардааст, ҳануз 

ҳам фаъол буд, агарчанде қаблан аз ҷониби мақомот мавриди бозпурсӣ қарор 

гирифта буд. 
 

Мақомот ҳануз ҳам талаб мекарданд, ки хоҳишмандони гирифтани 

таълимоти динӣ берун аз кишвар ҳатман бояд аз мақомот иҷозат гирад ва 

танҳо дар ҳамон муассисаи динӣ таҳсил кунад, ки ҳукумат онро тасдиқ 

кардааст. Бино бар иттилои «Форум 18», президент Раҳмон дар як 

суханронии худ дар моҳи феврали имсол хостори пеш гирифтани 

«тадбирҳои ҷиддӣ нисбати таълимоти динӣ бидуни иҷозаи давлат» гашт; 

коре, ки ҳукумат онро манъ кардаасту ба ин хотир тамоми мадрасаҳоро 

бастааст. Ба гуфтаи Раҳмон «шумораи мавридҳои таълими ғайриқонунии 

динӣ [афзудааст]..., ки метавонад оқибатҳои сангин дошта бошад». Вай 

ҳамчуни афзуд, ки мақомот « дар 367 маврид гунаҳкоронро барои бо 

таълими ғайриқонунии динӣ фаро гирифтани 1662 наврас» муҷозот 

кардаанд. Раиси Кумитаи дин Давлатзода зимни нишасти хабарии 25 июл 

изҳор дошт, ки дар нимсолаи аввали соли 2022 дар муассисаҳои таълимии 

динии хориҷи кишвар 78 нафар шаҳрвандон ғайриқонунӣ таҳсил 

мекарданд. 
 

Радиои Озодӣ дар як гузориши худ аз 6-уми сентябр гуфт, мақомот 



фаъолияти Шӯрои тариқат ва таълимоти мазҳабии исмоилиён (ITREB)-ро, 

ки ба омӯзиши динии аъзои ҷамоати исмоилия дар ВМКБ назорат мекунад, 

мутаваққиф карданд. Се манбаъ дар Хоруғ, аз ҷумла як омӯзгори ITREB, 

қайд карданд, ки мақомот чунин санҷишҳоро баъди нооромиҳои моҳи май 

дар ВМКБ оғоз карданд. Дар натиҷа, таълимоти динӣ дар ҷамоатхонаҳо қатъ 

шуда, тибқи гузоришҳо, мақомот ҳар сари чанд вақт омӯзгоронро барои 

бозпурсӣ даъват мекунанд. Мақомот баста шудани созмони таълимии 

исмоилиёнро рад карданд, вале гуфтанд, ки фаъолияти он дар ҳоли баррасӣ 

аст. Як узви Ҷамоатхона ва Маркази рушд дар ВМКБ бидуни зикри номаш 

ба Радиои Озодӣ гуфт, гурӯҳи кории Кумитаи дин аз моҳи август боз 

фаъолияти онҳоро меомӯзад, вале то ҳол ба ҳеҷ хулосае наомадааст. 
 

Маркази матбуотии Прокуратураи генералӣ 4 август хабар дод, ки додгоҳи 

ноҳияи Абдураҳмони Ҷомӣ сокини ин маҳал Маҳмадулло Абдизодаро барои 

«таълими ғайриқонунии дин» 640 сомонӣ (63 доллар) ҷарима кардааст. 

Додгоҳ ҳамчунин сокини ҳамин ноҳия Насриддин Ҳалимовро ба хотири 

иҷоза додан ба кӯдакони 9-сола ва 11-солааш барои дар назди Абдизода 

ғайриқонунӣ гирифтани таълими динӣ ба маблағи 192 сомонӣ (19 доллар) 

ҷарима баст. 
 

Тибқи гузориши Радиои Озодӣ аз 8 сентябр, мақомоти зиндони Ваҳдат собиқ 

узви ҲНИТ Зубайдуллоҳи Розиқро барои таълими ғайриқонунии динӣ ба 

муддати 15 рӯз дар ҳуҷраи муҷозот ҷойгир карданд. Як манбаъ дар зиндони 

Ваҳдат, бидуни зикри номаш, ба Радиои Озодӣ гуфт, бо вуҷуди ҳушдорҳои 

батакрор, Розиқ бо истифода аз китобҳои мазҳабӣ ба яке аз ҳамҳуҷраҳои 

ҷавони худ асосҳои шариатро таълим додааст. Манбаъ афзуд, мақомот ба 

Розиқ гуфтаанд, ки ӯ метавонад намоз бихонад, аммо таълими динӣ дар 

зиндон ғайриқонунӣ аст. Ҳисомиддини Зубайдулло, писари Розиқ, ба Радиои 

Озодӣ гуфт, падараш рӯҳонӣ аст ва дар як сӯҳбати оддӣ аз Қуръон иқтибос 

овардааст. 
 

Боздиди барномарезишудаи Гузоришгари вижаи СММ дар умури озодии дин 

ва эътиқод барои арзёбии фаъолияти ҳукумат дар самти озодии дин то охири 

сол сурат нагирифта буд. 
 

Бахши III. Вазъи эҳтиромгузории ҷомеа ба озодиҳои динӣ 
 

Аз тарси таъқиби ҳукумат ҳатто касоне, ки дар мақомоти давлатӣ кор 

намекунанд, изҳор доштанд, ки аз муҳокимаи масоили эҳтиромгузорӣ ба 

гуногунии динӣ, аз ҷумла масъалаи тавҳину табъиз бар асоси эътиқоди динӣ 



худдорӣ мекунанд. Намояндагони ҷомеаи шаҳрвандӣ низ гуфтанд, дар 

маҷмӯъ, масоили динӣ, алалхусус муносибати байни гурӯҳҳои гуногуни 

мазҳабӣ аз мавзӯҳое ҳастанд, ки онҳо аз баррасӣ карданашон худдорӣ 

мекунанд. 
 

Ба гуфтаи намояндагони ақаллиятҳои мазҳабӣ, мусалмононе, ки ягон 

мазҳаби ғайриисломиро қабул кардаанд, маъмулан ба норозигии хонавода 

ва хешовандонашон рӯбарӯ мешаванд. Созмони Open Doors дар гузориши 

худ World Watch List барои соли 2022 овардааст, ки шахсоне, ки аз ислом 

даст кашидаанд ба хатари интиқом аз ҷониби хонавода, дӯстон ва ҷомеа 

дучор ҳастанд ва ин падида дар деҳот назар ба шаҳрҳо бештар ба назар 

мерасад. Намояндагони гурӯҳҳои ақаллиятҳо изҳор доштанд, ки, дар умум, 

онҳо бо ҷомеаи суннимазҳаби ҳанафӣ, ки аксариятро ташкил мекунанд, 

равобити хуб доранд. Дар шабакаҳои иҷтимоӣ, агарчанде хусумати ошкоро 

алайҳи ақаллиятҳои мазҳабӣ нисбатан кам буд, вале интиқод аз 

исмоилиёни шиамазҳаб ва зардуштиён ба таври ҷиддӣ сурат мегирифт. 

Тибқи гузоришҳо, на расонаҳои давлатӣ ва на хусусӣ ақаллиятҳои диниро 

манфӣ тасвир накардаанд ё ҳадафи танқид қарор нагирифтаанд. 
 

Раёсати корҳои дохилии шаҳри Душанбе рӯзи 15 феврал як ҷавони 25-соларо 

барои таҳқиру таҳдиди Абдуқодир Талбаков, рӯзноманигор ва мудири 

китобхонаи маъруфи ш. Душанбе ба номи Лоҳутӣ бо иттиҳоми авбошӣ 

боздошт ва барои 15 рӯз ба ҳабс гирифт. Талбаков дар сӯҳбат бо Радиои 

Озодӣ гуфт, як нафари ниқобпӯш ба ӯ наздик шуда фарёд зад, ки «эй 

зардуштӣ... ту ҳатман дар назди мо барои таҳқири мулло ҷавоб хоҳӣ дод». Ба 

гуфтаи Талбаков, ин бори панҷум аст, ки ӯро таҳдид мекунанд. 
 

Рӯзи 6 октябр рӯҳонии маъруф ва имомхатиби масҷиди ҷомеи марказии 

шаҳри Кӯлоб Мулло Ҳайдар Шарифзода хабар дод, ки як ҳафта пеш, 

ҳангоми намози ҷаноза ӯ мавриди ҳамла бо электрошокер қарор гирифтааст. 

Шӯъбаи корҳои дохилии ш. Кӯлоб гуфт, ҳуввияти ҳамлавар муайян шудааст 

ва ӯ гирифтори бемории рӯҳӣ мебошад. Оиди боз шудан ё нашудани 

парвандаи ҷиноӣ аз рӯи ин ҳамла ҳеҷ иттилое вуҷуд надорад, вале худи 

Шарифзода ба Радиои Озодӣ гуфтааст, ки сахт осеб надидааст ва ин шахсро 

бахшидааст. 
 

Бахши IV. Сиёсат ва таомули Ҳукумати ИМА 
 

Дар давоми сол дар вохӯриҳо бо Вазири корҳои хориҷӣ, Муовини Вазири 

корҳои хориҷӣ, масъулини Кумитаи дин ва Додситонии кул, ҳамчунин бо 



дигар мансабдорони давлатӣ, сафир ва дигар кормандони сафорат 

нигаронии худро оиди мавҷудияти маҳдудиятҳо барои иштироки занону 

ноболиғон дар маросимҳои динӣ ва таълими динии ҷавонон, ҳамчунин аз 

вазъи Шоҳидони Яҳво дар кишвар изҳор намуданд. Дар ин вохуриҳо 

намояндагони сафорат мушкилоти сабти номи созмонҳои динии 

ғайриисломӣ, муқаррароти қонун дар бораи озодии виҷдон ва талаботи ба 

ҳукумат аз фаъолияти худ ҳисобот додани иттиҳодияҳои диниро матраҳ 

намуданд. Дар ҷараёни сафари худ ба Хоруғ дар моҳи август сафир аз 

Маркази Исмоилия даъват кард, то эҳтироми ИМА ба озодиҳои мазҳабиро 

намоиш диҳад. 
 

Мақомоти ИМА дар мулоқот бо намояндагони ҳукумат аҳамияти рафъи 

маҳдудиятҳо дар озодии дин аз тариқи қонунгузории миллӣ, ҳамчунин ҳалли 

мушкили хидмати ҳарбии алтернативиро таъкид карданд. Кормандони 

сафорати ИМА бори дигар хостори авфи маҳбусони ақидатӣ шуданд. Моҳи 

август сафорат дар мулоқот бо Вазорати корҳои хориҷӣ ва Прокуратураи 

Генералӣ бад шудани вазъи саломатии Шамил Ҳакимови зиндониро баррасӣ 

кард ва моҳи ноябр бо нашри як баёния дар Радиои Озодӣ аз мақомот хост 

Ҳакимовро раҳо кунанд ва ба ӯ имкони муолиҷаро фароҳам оваранд. 
 

Зимни машварати солонаи дуҷониба, ки рӯзи 25 май дар Душанбе баргузор 

гардид, мақомоти ИМА бо ҳамтоёни худ аз ҳукумати Тоҷикистон якчанд 

иқдомоти мушаххасеро баррасӣ карданд, ки метавонанд барои таъмини 

озодиҳои динӣ шароит фароҳам оваранд. Мақомоти ИМА кӯшиданд то барои 

қабули қонуне ҳавасмандӣ эҷод кунанд, ки ба нафароне, ки бинобар эътиқоди 

диниашон аз хизмати ҳарбӣ сарпечӣ мекунанд, имкони хидмати 

алтернативиро муҳайё созад. Онҳо ҳамчунин, барои раҳоии Шамил Ҳакимов 

фишор оварданд ва изҳори умедворӣ карданд, ки ҳукумат дар ваъдаи худ 

оиди даъвати гузоришгари вижаи СММ оид ба озодии дин ва эътиқод ба 

кишвар устувор хоҳад монд. 
 

Моҳи июл мақомоти амрикоӣ бо намояндагони сафорати Тоҷикистон дар 

Вашингтон масоили озодии динро баррасӣ карда, аз ҷумла ба ҷонишини 

сафир расониданд, ки дар охири сол Вазири корҳои хориҷии   ИМА 

гузориши худро оиди вазъи озодии дин эълон хоҳад кард ва хостори 

пешравӣ дар амалисозии тадбирхое шуданд, ки дар аввали сол дар доираи 

муколамаи дуҷониба муайян шуда буданд. Ба таъкиди мақомоти амрикоӣ, 

иҷоза додан ба шаҳрвандон барои ба таври осоишта пиёда сохтани 

муқаррароти диниашон ва ба хурдсолон додани имкони гирифтани 

таълимоти динӣ як василаи тавоноест дар мубориза бо идеологияи 



ифротӣ ва ҷилавгирӣ аз талошҳои ифротгароёни динӣ барои ҷалб кардани 

онҳо. 
 

Дар давоми сол масъулини сафорат масоили озодии динро бо намояндагони 

ҷомеаи шаҳрвандиву созмонҳои ғайридавлатӣ ва пешвоёни дини масеҳӣ 

баррасӣ карданд. Дар охири моҳи Рамазон сафорат ифтор ташкил кард, ки 

дар он намояндагони ҷамоатҳои гуногуни динӣ, ҷомеаи шаҳрвандӣ ва 

ҳукумат, ки бо масоили динӣ сарукор доранд, аз ҷумла намояндаи Кумитаи 

дин иштирок карданд. Масъулини сафорат дар бораи вазъи озодиҳои динӣ 

ва ҳуқуқи инсон дар кишвар ва таъсири сиёсати ҳукумат ба дин баҳсҳои 

васеъ анҷом доданд. 
 

Аз соли 2016 инҷониб, дар доираи қонун дар бораи озодиҳои динӣ дар 

кишварҳои ҷаҳон (International Religious Freedom Act) аз соли 1998, барои 

даст доштан ё таҳаммул кардани нақзи шадиди озодиҳои динӣ Тоҷикистон ба 

гурӯҳи «кишварҳои мавриди нигаронии махсус» (СРС) ворид карда шудааст. 

30 ноябр Котиби давлатии ИМА боз ҳам дар ин гурӯҳ мондани кишварро 

таъкид кард, вале аз эълони таҳримҳое, ки ба хотири «манофеи муҳими 

миллии Иёлоти Муттаҳида» таъин карда мешаванд, худдорӣ кард. 


